
Skolelederforbundet støttar intensjonen om at seksåringar skal møte ein skulekvardag med meir leik

og varierte læringsformer. Evalueringa av seksårsreforma peikar på utfordringar vi kjenner igjen, men

tiltak må vere kunnskapsbaserte og gjennomførleg innanfor rammene til skulen.

Vi støttar at 1. trinn i større grad kan pregast av førskulepedagogiske tilnærmingar, med meir leik,

utforsking og rørsle. Samtidig må eventuelle føringar vere overordna og følgjast av nødvendige

ressursar og rammer, slik at skulane kan tilpasse praksis lokalt.

Vi er positive til å prøve ut tiltak i pilotar og byggje meir kunnskap, men åtvarar mot forslag som kan

oppfattast som eit forbod mot tradisjonell undervisning på 1. trinn. Strukturert undervisning kan òg

vere god undervisning når ho blir kombinert med leik, rørsle og tilpassa arbeidsformer. Det

avgjerande er kvaliteten på opplæringa og at ho er tilpassa behova til seksåringane.

Når det gjeld frileik, deler vi målet om å styrkje plassen til leiken, men meiner at dette allereie ligg

innanfor mandatet til skulen og handlingsrommet til rektor å sikre. Nasjonal timeplanfesting kan gi

unødvendig detaljstyring og mindre fleksibilitet i skulekvardagen.

Skolelederforbundet meiner det er viktig å kartleggje læringa og utviklinga til elevar når det er til det

beste for elevane og gir verdifull informasjon for lærarar og leiing. Samtidig viser vi til at

Utdanningsdirektoratet er i gang med eit arbeid som skal utvikle nye læringsstøttande prøver.

Skolelederforbundet meiner det er nødvendig å avvente dette arbeidet før det blir teke avgjerder som

inneber å avvikle eller erstatte kartleggingsverktøy.

Til sist støttar vi meir fysisk aktivitet i skulen, men ei ordning med minst éin skuletime dagleg

innanfor dagens timetal reiser spørsmål om innhald, kvalitet, bemanning og ressursar. Dersom

aktiviteten skal vere ein del av opplæringa innanfor timetalet, må ho vere planlagd og bemanna av

pedagogar. Utan ressursar og tydelege rammer kan tiltaket bli krevjande å gjennomføre i praksis.

Skolelederforbundet kan derfor ikkje støtte desse forslaga. Vi tilrår tiltak som byggjer på tillit til

profesjonen, lokalt handlingsrom og tilstrekkelege ressursar. Vi ber samtidig om at eventuelle

endringar i kartleggingsprøver blir sette i samanheng med arbeidet til Utdanningsdirektoratet med å

utvikle nye prøver som både støttar læring og gir relevant informasjon til lærarar og skuleleiing.

